TITI LIVI HISTORIARUM AB VRBE CONDITA LIBRI
Anco Marcio regnante, Lucumo, Demarati Corinthii filius, qui, Arunte fratre et deinde patre mortuis, omnium huius bonorum heres factus erat, quae opibus Tanaquilis auxerat uxoris, Tarquiniis Romam migrat, in itinere omen accipiens laetum. Quo advectus, L. Tarquinius vocatur et a rege non modo in familiaritatem recipitur, sed tutor etiam liberis instituitur testamento.

	[I, 34] Ancō rēgnante, Lucumō, vir impiger ac dīvitiīs potēns, Rōmam commigrāvit, cupīdine māximē ac spē magnī honōris, cuius adipīscendī Tarquiniīs (nam ibi quoque peregrīnā stirpe oriundus erat) facultās nōn fuerat. Dēmarātī Corinthiī fīlius erat, quī, ob sēditiōnēs domō profugus, cum Tarquiniīs forte cōnsēdisset, uxōre ibi ductā, duōs fīliōs genuit. Nōmina hīs Lucumō atque Arrūns fuērunt. Lucumō superfuit patrī bonōrum omnium hērēs: Arrūns prior quam pater moritur, uxōre gravidā relictā. Nec diū manet superstes fīliō pater; quī cum, īgnōrāns nurum ventrem ferre, immemor in testandō nepōtis dēcessisset, puerō, post avī mortem in nūllam sortem bonōrum nātō, ab inopiā Egeriō inditum nōmen.

Lucumōnī contrā, omnium hērēdī bonōrum, cum dīvitiae iam animōs facerent, auxit ducta in mātrimōnium Tanaquīl, summō locō nāta et quae haud facile iīs, in quibus nāta erat, humiliōra sineret ea, quō innupsisset. Spernentibus Etrūscīs Lucumōnem exsule advenā ortum, ferre indīgnitātem nōn potuit, oblītaque ingenitae ergā patriam cāritātis, dummodō virum honorātum vidēret, cōnsilium migrandī ab Tarquiniīs cēpit. Rōma est ad id potissima vīsa: in novō populō, ubi omnis repentīna atque ex virtūte nōbilitās sit, futūrum locum fortī ac strenuō virō; rēgnāsse Tatium Sabīnum, arcessītum in rēgnum Numam ā Curibus, et Ancum Sabīnā mātre ortum nōbilemque ūnā imāgine Numae esse. Facile persuādet, ut cupidō honōrum et cuī Tarquiniī māterna tantum patria esset. Sublātīs itaque rēbus, āmigrant Rōmam.

Ad Iāniculum forte ventum erat; ibi eī, carpentō sedentī cum uxōre, aquila, suspēnsīs dēmissa leviter ālīs, pilleum aufert, superque carpentum cum magnō clangōre volitāns, rūrsus, velut ministeriō dīvīnitus missa, capitī aptē repōnit; inde sublīmis abiit. Accēpisse id augurium laeta dīcitur Tanaquīl, perīta, ut vulgō Etrūscī, caelestium prōdigiōrum mulier. Excelsa et alta spērāre complexa virum iubet: eam ālitem eā regiōne caelī et eius deī nuntiam vēnisse; circā summum culmen hominis auspicium fēcisse; levāsse hūmānō superpositum capitī decus, ut dīvīnitus eīdem redderet.

Hās spēs cōgitātiōnēsque sēcum portantēs, urbem ingressī sunt, domiciliōque ibi comparātō, L. Tarquinium Prīscum ēdidēre nōmen. Rōmānīs conspicuum eum novitās dīvitiaeque faciēbant; et ipse fortūnam benīgnō adloquiō, cōmitāte invītandī beneficiīsque, quōs poterat, sibi conciliandō adiuvābat, dōnec in rēgiam quoque dē eō fāma perlāta est. Nōtitiamque eam brevī, apud rēgem līberaliter dexterēque obeundō officia, in familiāris amīcitiae addūxerat iūra, ut pūblicīs pariter ac prīvātīs cōnsiliīs bellō domīque interesset et, per omnia expertus, postrēmō tūtor etiam līberīs rēgis testāmentō īnstituerētur.



